
మేలిఖడ్గద్యుతు ల్మెఱుఁగులు గాఁగ - గ్రాలుకాలాంబుదోత్కరములో యనఁగ,

దళములుఁ దారు నుద్బటవృత్తి మింట - నిలిచి గర్జనములు నిగుడించి మించి

వదలక యయ్యజ్ఞవాటంబులోన - మదమున నుప్పొంగి మాంసరక్తములు

గురియుచో హతలకోలాహలంబు - గరిమ సదస్యుల కలకలధ్వనియుఁ900

బరిచారకులదీనభాషణధ్వనియుఁ - బరికించి విని, రామభద్రుండు పొంగి

"లక్ష్మణా! చూడు నాలా" వంచు విజయ - లక్ష్మి ధనుర్ఘోషలక్షణం బెసఁగ

నెలకొని వినువీథి నిజదృష్టి నిలిపి - బలువడి వాయవ్యబాణ మేయుటయు

నురవడి మారీచు నువ్వెత్తు గాఁగ - సరభసవృత్తిమై శతయోజనములు

గొనిపోయి యఱిముఱిఁ గ్రూరరాక్షసుని - వనధిలోపలఁ బాఱవైచె నాశరము;

అడరి వజ్రమునకు నళికి యంభోధిఁ - బడినమైనాకమై పడినయయ్యసుర

యొకరీతి దరి చేరి యుగ్రాంశుకులుని - యకలంకవిక్రమం బందందఁ బొగడి

దనుజులఁ బాసి యాతతనిష్టతోడ - ననయంబు నాసుచంద్రాశ్రమభూమి

శూరత విడిచి యాసురవృత్తి నడచి - కోరి తపము సేయఁ గూర్చుండె నంత,

అఱిముఱి రఘురాముఁ డగ్నిబాణమున - నురక సుబాహుని యుర మేసి చంపెఁ
910

దక్కినరాక్షసదళముల నొకటఁ - జక్కాడె మానవశరమహత్త్వమున

సురలు మోదించి యచ్చో బుష్పవృష్టి - గురిసిరి మునికోటి గొనియాడె నతని,

మున్ను వృత్తాసురు మునుమిడి చంపి - సన్నుతింపఁగ దేవసంఘంబుఁ గూడి

వెలుఁగొందు దేవతావిభునిచందమున - బలువిడి రాముఁడు బాహుశౌర్యమునఁ

గడఁగి యజ్ఞారులఁ గడఁగి శిక్షించి - విలసిల్లె రాముఁడు విభవంబుతోడ.

నతినిష్ఠ వెలయ విశ్వామిత్రుఁ డంత - గ్రతుకర్మ మంతయు గడతేర్చివచ్చి,

"నెలకొని రఘురామ! నీప్రసాదమునఁ - గలఁగకఁ జెల్లింపఁగంటి నీక్రతువు

నని కృతార్ధుఁడ నైతి" నని కౌగిలించి - వినుతించి రాము దీవించి హర్షించి

యనఘమానసుఁడు విశ్వామిత్రమౌని - యనురాగమును బొంది యచ్చోట దాను

భూవరు లారాత్రిఁ బుచ్చి యచ్చోట - వేవిన పూర్వాహ్ణవిధు లాచరించి
920

మునులకుఁ బ్రణమిల్లి మునులతో గాధి - తనయునిఁ గనుఁగొని “తాపసప్రవర!

యింక నెయ్యెది కార్య! మెఱిఁగింపు నీకుఁ - గింకరులము నీదుకృపకుఁ బాత్రులము."

అనిన నచ్చటిమౌనులందఱు గాధి - తనయు మున్నిడికొని తా మిట్టు లనిరి.

“జలజాప్తకులవర్య! జనకభూవిభుఁడు, చెలువొప్ప జన్నంబు సేయుచున్నాఁడు,

మన మందుఁ బోదము మనుజేశునింటఁ - ద్రిణయను పాటించుదివ్యకార్ముకము

గంధాదిపూజలఁ గర మొప్ప దేవ - గంధర్వయక్షరాక్షసవీరవరులు

